
BiH  mora  dokazati  da  ima
zrelost  za  preuzimanje
odgovornosti
Nakon neuspjeha prvog pokušaja da se promijeni ustav, i sada
kada  se  suočava  sa  sporim  postizanjem  napretka  u  pogledu
pitanja restrukturiranja policije, Bosna i Hercegovina mora
pokazati da ima kapacitet da nastavi ići putem reformi ka
Evropi,  izjavio  je  u  subotu  visoki  predstavnik,  Crhistian
Schwarz-Schilling, na konferenciji aktivista civilnog društva.

«Moramo prevazići obrazac koji se pojavljuje koji ukazuje na
to da ova zemlja nije u stanju da se reformiše ulaganjem
vlastitih napora,» rekao je visoki predstavnik. «Odbacujući
ključne reforme bh. političari su potcijenili posljedice za
ovu zemlju. Građani moraju snositi teret ovoga – i oni bi
političare trebali pozvati na odgovornost na izborima.»

Visoki predstavnik je predložio strategiju u dva pravca kako
bi se krenulo naprijed iz postojeće situacije.

«Prvo, parlament i vlasti moraju pojačati svoje napore na
donošenju  zakona  koji  se  moraju  usvojiti  ako  BiH  želi  da
ostvari  napredak  prema  evropskim  integracijama,  koji  njeni
građani žele da ostvare. To podrazumijeva reformu policije,
Javni  RTV  sistem,  Zakon  o  visokoškolskom  obrazovanju,  te
zakone koji su potrebni da bi se konsolidirao jedinstveni
ekonomski prostor.»

Visoki predstavnik je posebno skrenuo pažnju na hitnu potrebu
postizanja  konstruktivnog  napretka  na  pitanju  reforme
policije.  «Premijer  RS  Dodik  prijeti  da  reformu  policije
dovede do zastoja: i zaista, ako Narodna skupština u srijedu
odluči da dovede u pitanje učešće eksperata RS u Direkciji
rezultat i može biti takav», upozorio je visoki predstavnik.
«Vlasti ove zemlje moraju biti svjesne te mogućnosti i znati

da će birači htjeti da znaju zašto BiH ide unatrag u procesu
integracija i efikasnoj borbi protiv kriminala. Gospodin Dodik
me uvjerio da će podržati tri principa; ovo opredijeljenje se
sada mora pokazati u djelima.»

Drugi  pravac  djelovanja  je  postepeno  poboljšanje  ustavnih
aranžmana  BiH  na  takav  način  da  se  unaprijede  državne
nadležnosti  i  efikasnost  procesa  odlučivanja.

Visoki predstavnik je konstatirao da je neusvajanje ustavne
reforme u aprilu od strane Parlamenta BiH odgodilo poboljšanja
u efikasnosti bh. administracije koja bi pomogla vlastima da
pruže  bolje  usluge  građanima,  te  bi  pomogla  BiH  da  se
konstruktivnije  angažira  u  evro-atlantskim  procesima
integracije. “Političari su došli blizu – ali u konačnici nije
bilo dovoljno političke zrelosti da se sporazum usvoji,” rekao
je, dodajući da “se iz ovog mora izvući pouka i da se sporazum
o  reformi  mora  postići  dugoročno  gledano.  Sada  je  na
strankama, na civilnom durštvu i na biračima da odluče kako da
dalje postupe.”

«Nakon oktobarskih izbora trebamo poduzeti novu inicijativu za
reformu  ustava,  koristeći  ova  iskustva.  To  treba  da  bude
pristup korak po korak a ne velik i impresivan plan. Za ovo će
biti potrebno vrijeme, zrelost i otvorenost. Spreman sam da
igram ulogu aktivnog medijatora u ovom procesu,” izjavio je
visoki predstavnik.

Visoki predstavnik je naglasio da pokretačka snaga za ovu
pozitivnu  promjenu  mora  poteći  od  BiH.  Ista  neće  doći  od
međunarodne  zajednice.  “BiH  mora  naučiti  da  preuzme  punu
odgovornost  i  dokaže  da  ima  zrelost  za  preuzimanje
odgovornosti – a civilno društvo mora odigrati centralnu ulogu
u tome,” rekao je visoki predstavnik.

Visoki  predstavnik  se  obratio  na  konferenciji  održanoj  u
Sarajevu, organiziranoj od strane fondacija Friedrich Ebert,
Konrad Adenauer, Friedrich Naumann i Heinrich Boll. 


